
মৃত্যু।

শনিবারে দিনস্থির করি কুতূহলে

দরিয়ার মোয়াফেলে মাতিল সকলে;

আহা কি অপূর্ব্ব শোভা বাবুর বাগানে!

আমোদিছে নাসারন্ধ দেখ কোন স্থানে

পলান্ন, পিষ্টক, পূরী, পূপ, সূপ, পেটি,

কালিয়া, কোরমা, কোপ্তা, কাবুলি কাবাব;

বাক্সবন্দী বিলাতীয় বারুণী কোথায়;

কোথা বা ভৃত্যের দলে মৃদুমৃদু হাসিছে,

ঠাকুরের নিরঞ্জন দিবানিশি টাঁকিছে;

বাইজি ভেড়ুয়া হোথা পাশাপাশি বসিছে।

আসিল রজনী। নাচ আরম্ভ হইল;

সুন্দর বৈটকখানা বড় বড় ঝাড়

ঝুলিছে; জ্বলিছে বাতি; চৌদিকে শোভিছে

বিশাল দৰ্পণ চারু, তার প্রতিবিম্ব

উপহাসি দেখাইছে বাবুর সমাজে

সেই মত কত গুলি চিত্র নাট্যালয়।

গোলাপে বেড়িয়া জাঁতি, যূথিকা, মতিয়া,

সৌরভে পূরিয়া গৃহ করিছে বিরাজ।

